
శ్రీచిదమ్బరాష్టకమ్   ౧

బ్రహ్మముఖామరవన్దితలిఙ్గం    జన్మజరామరణాన్తకలిఙ్గమ్  ।
కర్మనివారణకౌశలలిఙ్గం  తన్మృదు పాతు చిదంబరలిఙ్గమ్  ॥ ౧॥

కల్పకమూలప్రతిష్ఠితలిఙ్గం    దర్పకనాశయుధిష్ఠిరలిఙ్గమ్   ।
కుప్రకృతిప్రకరాన్తకలిఙ్గం    తన్మృదు పాతు చిదంబరలిఙ్గమ్  ॥౨॥

స్కన్దగణేశ్వరకల్పితలిఙ్గం   కిన్నరచారణగాయకలిఙ్గమ్  ।
పన్నగభూషణపావనలిఙ్గం  తన్మృదు పాతు చిదంబరలిఙ్గమ్  ॥ ౩॥

సాంబసదాశివశఙ్కరలిఙ్గం  కామ్యవరప్రదకోమలలిఙ్గమ్   ।
సామ్యవిహీనసుమానసలిఙ్గం  తన్మృదు పాతు చిదంబరలిఙ్గమ్  ॥ ౪॥

కలిమలకాననపావకలిఙ్గం  సలిలతరంగవిభూషణలిఙ్గమ్  ।
పలితపతంగప్రదీపకలిఙ్గం   తన్మృదు పాతు చిదంబరలిఙ్గమ్  ॥ ౫॥

అష్టతనుప్రతిభాసురలిఙ్గం    విష్టపనాథవికస్వరలిఙ్గమ్   ।
శిష్టజనావనశీలితలిఙ్గం   తన్మృదు పాతు చిదంబరలిఙ్గమ్  ॥౬॥

అన్తకమర్దనబన్ధురలిఙ్గం    కృన్తితకామకలేవరలిఙ్గమ్   ।
జన్తుహృదిస్థితజీవకలిఙ్గం   తన్మృదు పాతు చిదంబరలిఙ్గమ్  ॥ ౭॥

పుష్టధియస్సు  చిదంబరలిఙ్గం  దృష్టమిదం  మనసానుపఠన్తి ।
అష్టకమేతదవాఙ్మనసీయం  అష్టతనుం  ప్రతి  యాన్తి నరాస్తే ॥౮॥

ఇతి శ్రీనారాయణగురువిరచితం  శ్రీచిదమ్బరాష్టకం   సమ్పూర్ణమ్  ।

